
Acht do dhéanamh socrú maidir le fianaise áirithe arna fáil ag an gcoimisiún imscrúdúcháin, 
agus doiciméid áirithe arna gcruthú ag an gcoimisiún imscrúdúcháin nó le haghaidh an 
choimisiúin imscrúdúcháin, a bunaíodh leis an Ordú um Choimisiún Imscrúdúcháin 
(Árais Máithreacha agus Naíonán agus Nithe áirithe gaolmhara), 2015 (I.R. Uimh. 
57 de 2015), a thaisceadh leis an nGníomhaireacht um Leanaí agus an Teaghlach; do 
dhéanamh socrú maidir leis an gCoimisiún do dhéanamh cóipeanna den fhianaise sin 
agus de na doiciméid sin agus maidir le taisceadh na gcóipeanna sin leis an Aire Leanaí, 
Comhionannais, Míchumais, Lánpháirtíochta agus Óige; do shoiléiriú nithe áirithe maidir 
le feidhm alt 43 den Acht um Choimisiúin Imscrúdúcháin, 2004 i ndáil le fianaise eile 
arna fáil ag an gcoimisiún imscrúdúcháin sin, agus doiciméid eile arna gcruthú ag an 
gcoimisiún imscrúdúcháin sin nó le haghaidh an choimisiúin imscrúdúcháin sin; dá 
cheangal ar an gcoimisiún imscrúdúcháin sin a thuarascáil deiridh a chur faoi bhráid an 
Rialtais tráth nach déanaí ná an 30 Deireadh Fómhair 2020; do dhéanamh socrú maidir 
leis an gCoimisiún a dhíscaoileadh ar an 28 Feabhra 2021; chun críoch neamhghaolmhar 
eile, do leasú an Achta um Chomhairle na mBreithiúna, 2019; agus do dhéanamh socrú i 
dtaobh nithe a bhaineann leis an méid sin.  [25 Deireadh Fómhair 2020]
Achtaítear ag an Oireachtas mar a leanas:

Mínithe

1. San Acht seo—

 ciallaíonn “Acht 2004” an tAcht um Choimisiúin Imscrúdúcháin, 2004;

 ciallaíonn “Gníomhaireacht” an Ghníomhaireacht um Leanaí agus an Teaghlach;

 ciallaíonn “Coimisiún” an coimisiún imscrúdúcháin a bunaíodh le hOrdú 2015;

 ciallaíonn “bunachar sonraí” na bunachair sonraí de chónaitheoirí na bhforas (a shonraítear 
san Fhoscríbhinn a ghabhann le téarmaí tagartha an Choimisiúin atá leagtha amach sa 
Sceideal a ghabhann le hOrdú 2015) arna gcruthú ag an gCoimisiún;

 ciallaíonn “Rialachán maidir le Cosaint Sonraí” Rialachán (AE) 2016/679 ó  
Pharlaimint na hEorpa agus ón gComhairle an 27 Aibreán 20161;

 tá le “doiciméad” an bhrí a shanntar dó le hAcht 2004;

 tá le “fianaise” an bhrí a shanntar dó le hAcht 2004;

 ciallaíonn “Aire” an tAire Leanaí, Comhionannais, Míchumais, Lánpháirtíochta agus Óige;

 ciallaíonn “Ordú 2015” an tOrdú um Choimisiún Imscrúdúcháin (Árais Máithreacha  
agus Naíonán agus Nithe áirithe gaolmhara), 2015 (I.R. Uimh. 57 de 2015);

 forléireofar “sonraí pearsanta” de réir an Rialacháin maidir le Cosaint Sonraí;

 ciallaíonn “taifead gaolmhar”—

  (a) aon fhianaise de réir bhrí Acht 2004 arna fáil ag an gCoimisiún,

  (b) aon doiciméad arna chruthú ag an gCoimisiún nó le haghaidh an Choimisiúin de  
réir bhrí alt 43 den Acht sin, nó

  (c) cóip d’aon fhianaise nó doiciméad den sórt sin,

 as a bhfuarthas faisnéis d’fhonn an bunachar sonraí a chruthú.

Taifid áirithe de chuid an Choimisiúin a thaisceadh leis an nGníomhaireacht um Leanaí 
agus an Teaghlach

2. (1) D’ainneoin fho-alt (2) d’alt 43 d’Acht 2004, déanfaidh an Coimisiún, a luaithe is féidir 
tar éis an tAcht seo a rith, an bunachar sonraí agus gach taifead gaolmhar a thaisceadh 
leis an nGníomhaireacht.

 (2) D’fhonn amhras a sheachaint, maidir leis an oibleagáid faoi fho-alt (1) an bunachar 
sonraí agus gach taifead gaolmhar a thaisceadh leis an nGníomhaireacht, is oibleagáid í 
an bunachar sonraí agus gach taifead gaolmhar a thaisceadh amhlaidh gan iad a chur in 
eagar foilsithe.

Srian le taifid áirithe a phróiseáil

3. (1) Ní dleathach don Ghníomhaireacht próiseáil a dhéanamh—

  (a) ar cibé cuid nó codanna den bhunachar sonraí ina bhfuil faisnéis arna tiomsú as 
taifead gaolmhar dá dtagraítear i mír (b),

  (b) ar aon taifead gaolmhar arna thaisceadh leis an nGníomhaireacht de réir alt 2 a thug 
duine seachas an Ghníomhaireacht don Choimisiún, nó

  (c) ar aon fhaisnéis atá in aon chuid den sórt sin den bhunachar sonraí nó in aon  
taifead gaolmhar den sórt sin,

  mura rud é, maidir leis an bpróiseáil ar aon chuid den sórt sin, ar aon taifead  
gaolmhar den sórt sin nó ar aon fhaisnéis den sórt sin, gur próiseáil í—

  (i) faoi réir fho-alt (2), chun críche dlisteanaí, nó

1 IO Uimh. L 119 an 4 Bealtaine 2019, lch. 1

 a.1 a.1 a.1 a.1

  (ii) a údaraítear nó a cheanglaítear leis an Rialachán maidir le Cosaint Sonraí nó faoi, 
leis na hAchtanna um Chosaint Sonraí, 1988 go 2018 nó fúthu, nó le haon achtachán 
eile (seachas an tAcht seo) nó faoi.

 (2) I gcás go ndéanfaidh an Ghníomhaireacht próiseáil ar chuid den bhunachar sonraí, ar 
thaifead gaolmhar nó ar fhaisnéis, lena mbaineann mír (a), (b) nó (c) d’fho-alt (1), chun 
críche dlisteanaí, ní fhágfar go bhfaighfear rochtain, ná ní chuirfear faoi deara d’aon 
duine a fhágáil go bhfaighfear rochtain, ná ní cheanglófar ar aon duine a fhágáil go 
bhfaighfear rochtain, ar shonraí pearsanta (de réir bhrí an Rialacháin maidir le Cosaint 
Sonraí) atá sa chuid sin den bhunachar sonraí, sa taifead gaolmhar sin nó san fhaisnéis 
sin.

 (3) D’fhonn amhras a sheachaint, ní oibreoidh an tAcht seo ná Acht 2004 chun cosc a chur 
ar an nGníomhaireacht próiseáil a dhéanamh ar fhaisnéis atá sa bhunachar sonraí agus a 
tiomsaíodh as taifead gaolmhar a thug an Ghníomhaireacht don Choimisiún.

 (4) San alt seo—

  ciallaíonn “críoch dhlisteanach” an chríoch arb éard í aon chuid den bhunachar sonraí, 
aon taifead gaolmhar nó aon fhaisnéis lena mbaineann mír (a), (b) nó (c) d’fho-alt (1) a 
chothabháil;

  forléireofar “próiseáil” de réir an Rialacháin maidir le Cosaint Sonraí.

Cóipeanna de thaifid áirithe a thaisceadh leis an Aire

4. (1) Déanfaidh an Coimisiún cóip den bhunachar sonraí agus cóip de gach taifead gaolmhar 
agus taiscfidh sé na cóipeanna sin leis an Aire.

 (2) D’fhonn amhras a sheachaint, maidir leis an oibleagáid faoi fho-alt (1) na cóipeanna a 
dhéanfar de réir an fho-ailt sin a thaisceadh leis an Aire, is oibleagáid í na cóipeanna sin 
a thaisceadh amhlaidh gan iad a chur in eagar foilsithe.

 (3) Maidir leis na cóipeanna a thaiscfear leis an Aire de réir fho-alt (1), measfar gur taisceadh 
iad leis an Aire sonraithe de réir fho-alt (2) d’alt 43 d’Acht 2004, agus dá réir sin, beidh 
feidhm ag an Acht sin maidir leis na cóipeanna sin amhail is dá mba fhianaise arna fáil 
ag an gCoimisiún agus doiciméid arna gcruthú ag an gCoimisiún nó le haghaidh an 
Choimisiúin iad.

Fianaise agus doiciméid a thaisceadh de réir alt 43 d’Acht 2004

5. D’fhonn amhras a sheachaint, maidir leis an oibleagáid faoi fho-alt (2) d’alt 43 d’Acht 
2004 fianaise arna fáil ag an gCoimisiún, agus doiciméid arna gcruthú ag an gCoimisiún 
nó le haghaidh an Choimisiúin (seachas an bunachar sonraí agus taifid ghaolmhara), a 
thaisceadh leis an Aire sonraithe, is oibleagáid í, faoi réir alt 6, an fhianaise sin agus na 
doiciméid sin a thaisceadh amhlaidh gan iad a chur in eagar foilsithe.

Taifid áirithe a chur in eagar foilsithe

6. (1) Aon duine a thug fianaise nó aon doiciméad do choiste modha rúin an Choimisiúin (dá 
ngairtear an ‘coiste modha rúin’ san alt seo), féadfaidh sé nó sí, tráth nach déanaí ná 6 
seachtaine ón dáta a gheobhaidh sé nó sí fógra faoi fho-alt (2), iarraidh a dhéanamh i 
scríbhinn chun an Choimisiúin na sonraí pearsanta go léir a bhaineann leis an duine sin 

 a.3 a.3 a.3 a.3

a chur in eagar foilsithe san fhianaise sin nó sa doiciméad sin sula dtaiscfear an fhianaise 
sin nó an doiciméad sin leis an Aire sonraithe de réir fho-alt (2) d’alt 43 d’Acht 2004.

 (2) Déanfaidh an Coimisiún gach iarracht réasúnach fógra a thabhairt do gach duine, a thug 
fianaise nó aon doiciméad don choiste modha rúin, i dtaobh theideal an duine sin iarraidh 
dá dtagraítear i bhfo-alt (1) a dhéanamh.

 (3) Déanfaidh an Coimisiún, ar iarraidh dá dtagraítear i bhfo-alt (1) a fháil, na sonraí 
pearsanta go léir lena mbaineann an iarraidh sin a chur in eagar foilsithe san fhianaise nó 
sa doiciméad lena mbaineann sula dtaiscfidh sé an fhianaise sin nó an doiciméad sin leis 
an Aire sonraithe de réir fho-alt (2) d’alt 43 d’Acht 2004.

 (4) Ní bheidh feidhm ag an alt seo maidir leis an mbunachar sonraí nó maidir le taifead 
gaolmhar.

An Coimisiún a dhíscaoileadh agus an tuarascáil deiridh

7. (1) D’ainneoin Acht 2004, beidh an Coimisiún arna dhíscaoileadh ar an 28 Feabhra 2021.

 (2) Déanfaidh an Coimisiún a thuarascáil deiridh a chur faoi bhráid an Rialtais tráth nach 
déanaí ná an 30 Deireadh Fómhair 2020.

Leasú ar an Acht um Chomhairle na mBreithiúna, 2019

8. Leasaítear an tAcht um Chomhairle na mBreithiúna, 2019—

  (a) i bhfo-alt (2) d’alt 7, tríd an mír seo a leanas a chur in ionad mhír (g):

  “(g) iad a seo a leanas a ghlacadh—

   (i) dréacht-treoirlínte maidir le díobhálacha pearsanta a ullmhófar 
agus a chuirfear faoi bhráid an Bhoird faoi alt 18(2)(a), fairis na 
modhnuithe (más ann) arna ndéanamh ag an mBord faoi alt 11(1)
(d), a luaithe is indéanta tar éis na dréacht-treoirlínte sin a chur faoi 
bhráid an Bhoird amhlaidh ach tráth nach déanaí ná an 31 Iúil 2021, 
nó

   (ii) aon dréachtleasuithe ar threoirlínte maidir le díobhálacha  
pearsanta a ullmhófar agus a chuirfear faoi bhráid an Bhoird faoi 
alt 18(2)(b), fairis na modhnuithe (más ann) arna ndéanamh ag an 
mBord faoi alt 11(1)(d), a luaithe is indéanta ach tráth nach déanaí 
12 mhí tar éis na dréachtleasuithe sin a chur faoi bhráid an Bhoird 
amhlaidh,

   agus foilseoidh sí na treoirlínte maidir le díobhálacha pearsanta agus 
na leasuithe ar cibé modh is cuí léi a luaithe is indéanta tar éis iad a 
ghlacadh amhlaidh,”,

   agus

  (b) i bhfo-alt (4) d’alt 18, trí “tráth nach déanaí ná an 9 Nollaig 2020” a chur in ionad 
“tráth nach déanaí ná 6 mhí tar éis an dáta ar a mbeidh an Coiste arna bhunú”.

 a.6 a.6 a.6 a.6

Caiteachais

9. Déanfar na caiteachais a thabhóidh an tAire ag riaradh an Achta seo (seachas alt 8) a 
íoc, a mhéid a cheadóidh an tAire Caiteachais Phoiblí agus Athchóirithe é, as airgead a 
sholáthróidh an tOireachtas.

Gearrtheideal

10. Féadfar an tAcht um Thaifid an Choimisiúin Imscrúdúcháin (Árais Máithreacha agus 
Naíonán agus Nithe áirithe gaolmhara), agus um Ní eile, 2020 a ghairm den Acht seo.

